
DAVLAT XIZMATINI TASNIFLASH VA USHBU 
JARAYONDA DAVLAT FUQAROLIK XIZMATINING OʻRNI

Raximov Dilmurodjon Gʻulomjon oʻgʻli,
Oʻzbekiston Respublikasi Prezidenti huzuridagi 

Davlat boshqaruvi akademiyasi katta oʻqituvchisi, 
Jahon iqtisodiyoti va diplomatiya universiteti doktoranti,

yuridik fanlar boʻyicha falsafa doktori (PhD) 

e-mail: drakhimov95@gmail.com

Annotatsiya. Maqola davlat xizmatini tasniflash va ushbu tizimda davlat fuqarolik xizmatining 
oʻrni borasidagi nazariy yondashuvlar, shuningdek, Oʻzbekiston Respublikasi amaliyoti tahliliga 
bagʻishlangan. 2019-yildan boshlab mamlakatimiz qonunchiligi va amaliyotida “davlat fuqarolik 
xizmati” tushunchasi qoʻllanib kelayotganiga qaramay, uning chegarasi va davlat xizmatining boshqa 
turlaridan` farqlanishi boʻyicha muammolar mavjudligi mavzuning dolzarbligini belgilaydi. Maqolada 
davlat xizmati tizimida davlat fuqarolik xizmatining oʻrni, davlat fuqarolik xizmatining maxsus xizmat 
sohalaridan farqli jihatlari va oʻziga xos xususiyatlari tahlil qilinib, qaysi xizmat sohalari davlat 
fuqarolik xizmati tizimiga kirishi yoki aksincha, kirmasligi haqidagi mulohazalar asoslandi. Davlat 
xizmatini tasniflash boʻyicha mahalliy va xorijiy olimlarning qarashlari, ular taklif etayotgan nazariyalar  
xronologik  uslubda tizimlilik, determinizm  prinsiplari va statistik, qiyosiy-tahlil, umumlashtirish, ilmiy 
manbalarni kompleks tahlil qilish, mantiqiylik, formal-yuridik, induksiya, deduksiya kabi ilmiy metodlar 
asosida oʻrganildi. Tadqiqotda mahalliy va xorijiy olimlarning nazariyalari, respublikamiz qonunchiligi 
va rivojlangan xorijiy mamlakatlar tajribasi tahlili asosida bir qancha amaliy taklif hamda tavsiya	
lar ishlab chiqildi. Jumladan, “davlat xizmati” va “davlat fuqarolik xizmati” tushunchalariga mualliflik 
ta’riflari berildi. Davlat fuqarolik xizmatining davlat xizmatining boshqa turlaridan farqlanishiga oid 
asosiy xususiyatlar tizimlashtirildi. Shuningdek, davlat xizmatini tasniflash jarayonida vujudga kelgan 
huquqiy boʻshliqlarni bartaraf etish maqsadida Oʻzbekiston Respublikasining “Davlat xizmati tizimi 
toʻgʻrisida”gi Qonuni qabul qilinishi va unda davlat xizmatining turlari aniq belgilanishi qayd etilib, 
qonun loyihasining asosiy mazmuniga oid konseptual g‘oyalar taklif etildi.

Kalit soʻzlar: davlat xizmati, davlat xizmatchisi, davlat fuqarolik xizmati, maxsus xizmat, siyosiy 
xizmat, davlat xizmati tasnifi, rahbar, mansabdor shaxs

КЛАССИФИКАЦИЯ ГОСУДАРСТВЕННОЙ СЛУЖБЫ И МЕСТО ГОСУДАРСТВЕННОЙ 
ГРАЖДАНСКОЙ СЛУЖБЫ В ЭТОЙ СИСТЕМЕ

Рахимов Дилмуроджон Гуломжон угли,

Аннотация. Статья посвящена теоретическим подходам к классификации 
государственной службы, определению места государственной гражданской службы в данной 
системе, а также анализу практики Республики Узбекистан. Несмотря на то, что с 2019 года 
в законодательстве и практике страны используется термин «государственная гражданская 
служба», сохраняются проблемы, связанные с определением её границ и разграничением 
с другими видами государственной службы, что и предопределяет актуальность 
рассматриваемой темы. В статье проводится анализ роли государственной гражданской 
службы в системе государственной службы, отличий гражданской службы от специальных 
видов службы, а также аргументировано, какие сферы деятельности подлежат включению 
в систему гражданской службы, а какие – нет. Изучены точки зрения отечественных и 
зарубежных учёных, предлагаемые ими теории классификации государственной службы, 
с применением хронологического метода, принципов системности и детерминизма, а 
также статистического, сравнительно-аналитического, метода обобщения, логического, 
формально-юридического, индукции и дедукции. На основе анализа теорий, национального 
законодательства и международной практики разработаны конкретные практические 
предложения и рекомендации. В частности, предложены авторские определения понятий 
«государственная служба» и «государственная гражданская служба», систематизированы 
ключевые отличительные признаки гражданской службы от других видов государственной 
службы. Также обоснована необходимость принятия Закона Республики Узбекистан «О системе 
государственной службы», в котором были бы чётко определены виды государственной 
службы, и представлены концептуальные идеи относительно содержания указанного 
законопроекта.

Ключевые слова: государственная служба, государственный служащий, государственная 
гражданская служба, специальная служба, политическая служба, классификация 
государственной службы, руководитель, должностное лицо

CLASSIFICATION OF CIVIL SERVICE AND THE ROLE OF STATE CIVIL SERVICE IN THIS 
SYSTEM

Rakhimov Dilmurodjon Gulomjon ugli,
Senior Lecturer at the Academy of Public Administration 

under the President of the Republic of Uzbekistan,
Doctoral student of the University of World Economy and Diplomacy,

Doctor of Philosophy (PhD) in Law

Abstract. The article is devoted to the classification of the civil service and theoretical approaches 
to the role of the civil service in this system, as well as an analysis of the practice of the Republic 
of Uzbekistan. Despite the fact that since 2019, the concept of “state civil service” has been used in 
the legislation and practice of our country, the presence of problems regarding its boundaries and 
differentiation in other types of state service determines the relevance of the topic. The article analyzes 
the role of the state civil service in the civil service system, the differences and specific features of the 
state civil service from special service sectors, and substantiates considerations about which service 
sectors are included or not included in the state civil service system. The views of domestic and foreign 
scientists on the classification of public service and the theories proposed by them were studied in a 
chronological style based on the principles of systematization, determinism, and scientific methods such 
as statistical, comparative-analytical, generalization, comprehensive analysis of scientific sources, logic, 
formal-legal, induction, and deduction. Based on the theories of domestic and foreign scientists, analysis 
and correlation of the legislation of our republic, as well as the experience of developed foreign countries, 
a number of practical proposals and recommendations were developed. In particular, authors definitions 
of the concepts of “state service” and “state civil service” were given. The main features of the difference 

Kirish
Soʻnggi yillarda mamlakatimizda davlat 

boshqaruvini isloh qilish sharoitida davlat 
xizmati tizimini ham takomillashtirish, uni 
meritokratiya va professionallik tamoyillari 
asosida tashkil etishga alohida eʼtibor qara-
tilmoqda. 2016-yilgacha boʻlgan davrda dav-
lat organlari tizimi, unga oid qonun-qoidalar 
takomillashtirildi. Lekin davlat boshqaruvini 
amalga oshiruvchi jonli subyekt – davlat xiz-
matchilarini tanlash, ularni tayyorlash, mala-
kasini oshirish, huquqlarini himoya qilish ma-
salalariga sust qaraldi. Hatto davlat xizmatchi-
lari faoliyatini tartibga soluvchi qonun qabul 
qilinmadi. Oʻzbekiston Prezidenti Shavkat Mir-
ziyoyev mazkur masalaga oʻzining prezident-
likka nomzod sifatidagi saylovoldi dasturida-
yoq eʼtibor qaratgan va 2016-yil 19-oktabrda 
boʻlib oʻtgan Oʻzbekiston Liberal-demokratik 
partiyasining VIII syezdidagi maʼruzasida: 
“Jahon tajribasi shuni koʻrsatadiki, davlat xiz-
matchilariga yuksak talablar qoʻyishdan oldin 
ularning huquqlarini kafolatlash va himoya ti-
zimi bilan mustahkamlash darkor. Masalaning 
oʻta dolzarbligini eʼtiborga olib, davlat xizma-
ti boʻyicha qonun qabul qilish vaqti keldi deb 
hisoblaymiz”, – deb taʼkidlagan edi [1,  58-b.]. 
Ushbu fikrlar davlat xizmatini zamonaviylash-
tirish hamda uning huquqiy asoslarini mus-
tahkamlashga asos boʻldi. 

Yaqin yillargacha mamlakatimiz qonun-
chiligi va amaliyotida faqatgina “davlat xiz-
mati”, “davlat xizmatchisi” tushunchalari 
qoʻllanib kelgan. 2017-yildagi “Maʼmuriy 
islohotlar konsepsiyasi”da davlat xizmati-
ni tasniflash orqali uning huquqiy asoslari-
ni mustahkamlash belgilangan edi. Natija-
da Oʻzbekiston Respublikasi Prezidentining 

2019-yil 3-oktabrdagi “Oʻzbekiston Respub-
likasida kadrlar siyosati va davlat fuqarolik 
xizmati tizimini tubdan takomillashtirish 
chora-tadbirlari toʻgʻrisida”gi PF–5843-sonli 
Farmoni bilan davlat xizmati funksional jihat-
dan davlatning maxsus xizmati va davlat fuqa-
rolik xizmatiga ajratildi.

Shu nuqtayi nazardan olimlarning qarash-
lari va xorijiy mamlakatlar tajribasini tadqiq 
etish orqali davlat xizmatini tasniflash hamda 
uning tarkibida davlat fuqarolik xizmati ins-
titutining chegarasini aniq belgilash davlat 
xizmatini samarali tashkil etishning bosh me-
zonlaridan biri hisoblanadi. Maqolaning maq-
sadi davlat xizmati tizimida davlat fuqarolik 
xizmatining oʻrni, davlat fuqarolik xizmati-
ning maxsus xizmat sohalaridan farqli jihat-
lari va oʻziga xos xususiyatlarini tahlil qilish, 
qaysi xizmat sohalari davlat fuqarolik xizmati 
tizimiga kirishi yoki aksincha, kirmasligi ha-
qida mulohazalarni asoslashdan iboratdir.

Ushbu masala yuzasidan bir qancha xori-
jiy olimlar izlanishlar olib borgan. Ular aso-
san oʻz mamlakatlari qonunchiligidan kelib 
chiqib, muammoni tahlil qilishga harakat qi-
lishgan. Shuning uchun davlat xizmatini tas-
niflash umumiy standartlarga emas, har bir 
davlatning oʻz qonunchiligiga bogʻliq masala 
hisoblanadi.

Maqoladagi asosiy ilmiy muammo qo-
nunchilik va amaliyotda “davlat xizmati” va 
“davlat fuqarolik xizmati” institutlarini toʻgʻri 
qoʻllash, ularning farqli xususiyatlarini aniq-
lash, qaysi xizmat sohalarini ularning tarkibi-
ga kiritish masalasi hisoblanadi. 

Material va metodlar
Maqolada davlat xizmatini klassifikat-

siyalash va ushbu tizimda davlat fuqarolik 

between the state civil service and other types of public service have been systematized. Also, in order to 
eliminate the legal gaps that have arisen in the process of classifying the civil service, it was noted that 
the Law of the Republic of Uzbekistan “On the Civil Service System” will be adopted and the types of civil 
service will be clearly defined in it, and conceptual ideas regarding the main content of the draft law were 
proposed.

Keywords: civil service, civil servant, state civil service, special service, political service, civil service 
classification, leader, official

xizmatining oʻrni yuzasidan ilmiy-nazariy 
qarashlar, Oʻzbekiston Respublikasi qonun-
chiligi oʻrganildi. Chet ellik huquqshunoslar 
D.M.  Ovsyanko, Y.N.  Starilov hamda milliy 
olimlar X.R.  Alimov, E.T.  Xojiyev, B.Sh.  Mir-
boboyev, I.A.  Xamedovning davlat xizmatini 
guruhlarga ajratishga oid nazariy-konsep-
tual qarashlari tadqiq etildi. Tadqiqot mate-
riallarini davlat xizmatiga oid xalqaro stan-
dartlar va Oʻzbekiston Respublikasi qonun-
chiligi tashkil etadi. Xususan, Oʻzbekiston 
Respublikasining “Davlat fuqarolik xizmati 
toʻgʻrisida”gi OʻRQ–788-son Qonuni predmet 
doirasida batafsil tahlil qilindi.

Tadqiqot doirasida barcha huquqiy fan-
lar uchun muhim boʻlgan ilmiylik, xolislik, ti-
zimlilik, determinizm  prinsiplari,  xronologik  
uslub,  statistik, qiyosiy-tahlil,  umumlashti-
rish, ilmiy manbalarni kompleks tahlil qilish, 
mantiqiylik,  formal-yuridik,  induksiya,  de-
duksiya  va  boshqa  ilmiy  metodlar qoʻllandi.

Oʻzbekiston Respublikasida davlat xizma-
tini tasniflash va unda davlat fuqarolik xizma-
tining oʻrni bilan bogʻliq huquqiy munosabat-
lar tizimi maqolaning obyekti hisoblanadi.

Tadqiqot natijalari
Tasniflash boʻyicha bir qancha olim-

larning ham qarashlari alohida ahamiyat 
kasb etadi. Jumladan, taniqli huquqshunos 
D.M.  Ovsyanko masalaga kengroq yondash-
ganini koʻrish mumkin. Uning fikricha, davlat 
xizmatchilarini quyidagi mezonlar bilan tas-
niflash oʻrinli [2, 287-b.]:

“davlat hokimiyati organlarining faoliyat 
doirasiga qarab davlat xizmatchilari: respub-
lika miqyosida harakat qiluvchi xizmatchilar; 
mahalliy miqyosda harakat qiluvchi xizmat-
chilar;

davlat xizmatining xususiyatlaridan kelib 
chiqqan holda davlat xizmatchilari: fuqarolik 
davlat xizmatchilari; militarlangan davlat xiz-
matchilari (masalan, harbiy xizmatchilar, ich-
ki ishlar organlari xizmatchilari); 

hokimiyatning boʻlinish prinsipidan kelib 
chiqqan holda davlat xizmatchilari: qonun-
chilik hokimiyati organlarining xizmatchilari; 

ijro hokimiyati organlarining xizmatchilari; 
sud hokimiyati organlarining xizmatchilari;

mansab vakolatlarining hajmiga koʻra dav-
lat xizmatchilari: mansabdor shaxslar; man-
sabdor shaxslar tarkibiga kirmaydigan bosh-
qa xizmatchilar;

xizmat muddatining davomiyligiga koʻra 
davlat xizmatchilari: maʼlum bir muddatga 
tayinlanadigan (saylanadigan) xizmatchilar; 
belgilanmagan muddatda tayinlangan xiz-
matchilar; sinov muddati bilan tayinlangan 
xizmatchilar”.

Yana bir rus olimi Y.N. Starilov davlat xiz-
matchilarini D.M. Ovsyanko kabi harakat doi-
rasiga qarab (respublika va mahalliy) tasnif-
lashini taʼkidlaydi. Uning qarashlarida tasnif-
lashning bir qancha yangi mezonlari koʻzga 
tashlanadi. Jumladan, Y.N.  Starilov davlat-
xizmat huquqiy munosabatlarining davom 
etishiga qarab, davlat xizmatchilarining umr-
bod, muayyan, belgilanmagan va sinov mud-
datiga tayinlanadigan turlarini koʻrsatadi. 
Uning klassifikatsiyasida davlat xizmatchila-
rining bilim darajasi va professional tayyor-
garligiga qoʻyilgan talablardan kelib chiqib, 
oliy, bosh, katta, kichik guruhlarga boʻlinishi 
alohida oʻrin tutadi. Shuningdek, u “deputat-
lar, davlatda oliy mansablarni egallab turgan 
shaxslar (prezident, vakillik va ijro hokimi-
yati organlarining rahbarlari, vazirlar) dav-
lat xizmatchisi boʻlmagan, ommaviy-huquqiy 
xizmat maqomiga ega” [3, 345–355-b.] ekani-
ni taʼkidlaydi.

Oʻzbekistonlik olim X.R.  Alimov esa dav-
lat xizmatchilari toʻrt guruhga: “rahbarlar 
(vazir, direktor, rektor), asosiy tarkib (inje-
ner, iqtisodchi, agronom, arxitektor, shifokor, 
oʻqituvchi, ilmiy xodim), yordamchi xizmat-
chilar (ish yurituvchi, kuryer, mashinistka, 
laborant, ekspeditor), maʼmuriy hokimiyat 
vakillari (sudya, prokuror, deputat, Qurolli 
kuchlar, ichki ishlar va xavfsizlik xizmati or-
ganlarining boshliqlari tarkibiga kiruvchilar)” 
boʻlinishini taʼkidlaydi [4, 116-b.].

D.M.  Ovsyanko va Y.N.  Starilovlarning 
davlat xizmatini tasniflash boʻyicha takliflari 

umumiy ahamiyat kasb etib, aksariyat mam-
lakatlardagi tasniflashga mos keladi. X.R. Ali-
movning davlat xizmatchilariga bergan tas-
nifi milliy xususiyatlardan kelib chiqib taklif 
etilgan. Mazkur tasniflanishdagi “asosiy tar-
kib” bugungi kunda davlat tashkilotlarida 
faoliyat yuritayotgan mutaxassislar va ularga 
tenglashtirilgan lavozimlarga birmuncha mos 
keladi.

Y.N.  Starilovdan farqli ravishda, huquq-
shunos E.T. Xojiyev Oʻzbekiston Respublikasi 
Prezidentini, shuningdek, vazirlar, hokim-
lar, sudyalarni davlat xizmatchilari doirasiga 
kiritadi: “Oʻzbekiston Respublikasi Konsti-
tutsiyasi va amaldagi qonunchiligidan kelib 
chiqadigan boʻlsak, Oʻzbekiston Respublika-
si Prezidenti oliy mansabdor shaxs. U dav-
lat tomonidan berilgan vakolatlar doirasida 
hamda davlat nomidan va davlat manfaat-
larini koʻzlab davlat funksiyalarini amalga 
oshiradi. Demak, Oʻzbekiston Respublikasi 
Prezidentining faoliyatini davlat xizmatiga 
kiritishimiz mumkin yoki vazirlar, hokimlar, 
sudyalarni olib koʻradigan boʻlsak, ular ham 
davlat tomonidan berilgan vakolatlar doira-
sida davlat nomidan va davlat manfaatlarini 
koʻzlab tegishli sohada davlatning funksi-
yalarini amalga oshiradilar” [5,  39-b.]. Hu-
quqshunos B.Sh.  Mirboboyev ayrim davlat 
xizmatchilarining nomlari Oʻzbekiston Res-
publikasi Konstitutsiyasining tegishli mod-
dalarida koʻrsatilganiga urgʻu qaratib, ularga 
Prezident, Bosh vazir va uning oʻrinbosarlari, 
vazirlar, hokimlar, sudyalar, deputatlar, se-
natorlar, prokurorlar kabi lavozimlarni misol 
qilib koʻrsatadi [6, 57-b.]. 

Jahon amaliyotiga nazar tashlasak, dav-
lat xizmati tushunchasi turli atamalar bi-
lan qoʻllanishini koʻrish mumkin. Bu borada 
“public service” (“ommaviy xizmat”), “civil 
service”, (“fuqarolik xizmati”) “government 
service” (“hukumat xizmati”) atamalaridan 
foydalaniladi. Odatda bu atamalar maʼnodosh 
sifatida tarjimada umumiy “davlat xizma-
ti” shaklida qoʻllanadi. Lekin mazmunan olib 
qaraganda bir-biridan farq qiladi. Jumladan, 

professor I.A.  Xamedovning qayd etishicha, 
sobiq Ittifoq hududidagi davlatlarda “dav-
lat xizmati”, ayrim Yevropa mamlakatlarida 
(Germaniya, Ispaniya, Belgiya) “ommaviy xiz-
mat” va aksariyat davlatlarda “fuqarolik xiz-
mati” atamalaridan foydalaniladi [7, 251-b.].

Ingliz tilidagi izohli lugʻatlarda “public ser-
vice” tushunchasi ikki xil maʼnoda qoʻllanadi. 
Ushbu tushuncha, birinchidan, davlatning 
fuqarolarga koʻrsatadigan xizmatini (muay-
yan guvohnoma, maʼlumotnoma, litsenziya 
kabilarni berishni) nazarda tutsa, ikkinchi 
holat biz oʻrganayotgan professional davlat 
xizmatini bildiradi [8]. Bu soʻz rus tiliga “го-
сударственная услуга” (davlatning fuqaro-
larga koʻrsatadigan davlat xizmati) tarzida 
tarjima qilinadi. Yaʼni rus tiliga tarjima qilish-
da uning birinchi maʼnosi qoʻllanadi. Oʻzbek 
tiliga tarjima qilinganda esa “public service” 
tushunchasi professional davlat xizmatini na-
zarda tutmoqda. Yaʼni Davlat xizmatini rivoj-
lantirish agentligining nizomida uning ingliz 
tilidagi nomlanishi “Agency for the Develop-
ment of Public Service” tarzida qoʻllanmoqda. 
Izohli lugʻatlardagi “civil service” tushunchasi 
esa Qurolli kuchlar, sudyalar va saylangan si-
yosatchilardan tashqari, davlat organlaridagi 
maʼmuriy xodimlarni nazarda tutadi [9]. Ush-
bu soʻz rus va oʻzbek tiliga asl mohiyatini saq-
lab qolgan holda “государственная граж-
данская служба” va “davlat fuqarolik xizma-
ti” tarzida tarjima qilinadi. 

Bugungi kunda mamlakatimizda mav-
jud 22 ta vazirlikning 19 tasiga nisbatan 
Oʻzbekiston Respublikasining “Davlat fu-
qarolik xizmati toʻgʻrisida”gi Qonuni tatbiq 
etiladi. Shuningdek, ushbu 19 ta vazirlik ti-
zimidagi qoʻmita, agentlik va inspeksiyalar-
ga nisbatan ham qonun tatbiq etiladi. Lekin 
Iqtisodiyot va moliya vazirligi huzuridagi 
Bojxona qoʻmitasiga “Davlat fuqarolik xizma-
ti toʻgʻrisida”gi Qonun tatbiq etilmaydi. Iqti-
sodiyot va moliya vazirligi oʻz xususiyatiga 
koʻra davlat fuqarolik xizmatini nazarda tut-
sa, uning tarkibida bojxona xizmati maxsus 
xizmat sanaladi. Bizningcha, bunday tartib 



12.00.02 – KONSTITUTSIYAVIY HUQUQ. 
MA’MURIY HUQUQ. 
MOLIYA VA BOJXONA HUQUQI

16 2025-YIL 3-SON
VOLUME 5 / ISSUE 3 / 2025

ISSN: 2181-1938YURISPRUDENSIYA

davlat xizmatini toʻgʻri tasniflash, uni sama-
rali huquqiy tartibga solish masalalariga un-
chalik ham mos kelmaydi. Bundan tashqari, 
adliya va tashqi xizmat sohalari ham nima 
uchun davlat fuqarolik xizmati tizimiga kiri-
tilgani bilan bogʻliq bahsli masalalar mavjud. 
Tadqiqotda ushbu masalalarni batafsil tahlil 
qilamiz.

Tadqiqot natijalari tahlili
Oʻzbekiston Respublikasi davlat xizma-

tini tasniflashda Rossiya tajribasiga alohida 
eʼtibor qaratildi. Rossiyaning “Davlat xizmati 
tizimi toʻgʻrisida”gi qonuni 2-moddasida dav-
lat xizmatining quyidagi turlari koʻrsatilgan: 
davlat fuqarolik xizmati, harbiy xizmat, hu-
quqni muhofaza qiluvchi organlardagi xizmat 
va davlat xizmatining boshqa turlari [10]. 
Ularning har biri, shu jumladan, davlat fuqa-
rolik xizmati sohasi ham alohida qonun bilan 
tartibga solinadi [10]. 

Shunday qilib, davlatimiz qonunchiligida 
davlat xizmati ikki yoʻnalishga boʻlingan: dav-
lat fuqarolik xizmati va davlatning maxsus 
xizmati. Davlatning maxsus xizmati oʻz ichida 
harbiy xizmat va huquqni muhofaza qiluvchi 
organlardagi xizmatga ajratiladi. 

Oʻzbekiston Respublikasida davlat xizma-
tining harbiy xizmat sohasi huquqiy jihatdan 
yetarlicha tartibga solingan, deyish mum-
kin. Jumladan, ushbu soha Oʻzbekiston Res-
publikasining “Umumiy harbiy majburiyat 
va harbiy xizmat toʻgʻrisida”gi, “Oʻzbekiston 
Respublikasi Qurolli Kuchlari rezervidagi 
xizmat toʻgʻrisida”gi Qonunlar, “Oʻzbekiston 
Respublikasi fuqarolarining harbiy xizmatni 
oʻtash tartibi toʻgʻrisidagi nizomni tasdiqlash 
haqida”gi Prezident qarori va boshqa norma-
tiv-huquqiy hujjatlarga asoslanadi. 

Taʼkidlash joizki, huquqni muhofaza qi-
luvchi organlarga kiruvchi idoralarning aniq 
roʻyxati qonunchilikda belgilanmagan. Aksa-
riyat normativ-huquqiy hujjatlardan xulosa 
qilinsa, huquqni muhofaza qiluvchi organlar 
sud, prokuratura, davlat xavfsizlik xizmati, 
ichki ishlar organlari, bojxona, soliq, milliy 
gvardiya, favqulodda vaziyatlar va adliya or-

ganlarini oʻz ichiga oladi. Ayrim adabiyotlar-
da taʼkidlanishicha, “huquqni muhofaza qi-
luvchi organlardagi xizmat har bir huquqni 
muhofaza qilish organi faoliyatini tartibga so-
ladigan maxsus qonunlar bilan tartibga soli-
nadi. Bunday xizmat turiga sud, prokuratura, 
davlat xavfsizlik xizmati, ichik ishlar organla-
ri, bojxona, soliq kabi organlardagi xizmatni  
misol sifatida keltirish mumkin” [11, 12-b.]. 
Masalan, ichki ishlar organlaridagi xizmat-
ni olaylik. 2016-yil 16-sentyabrdagi “Ichki 
ishlar organlari toʻgʻrisida”gi Qonunda ush-
bu sohada xizmatni oʻtashning fundamental 
qoidalari belgilab qoʻyilgan. “Ichki ishlar or-
ganlarida xizmatni oʻtash tartibi toʻgʻrisidagi 
nizom”da esa xizmatga kirishdan uni tuga-
tishgacha boʻlgan mexanizmlar batafsil tar-
tibga solingan. 

2022-yil 8-avgustda qabul qilingan “Dav-
lat fuqarolik xizmati toʻgʻrisida”gi Qonun-
ning 3-moddasida uning qoʻllanish sohasi 
belgilangan. Unga koʻra, qonun maxsus re-
yestr (roʻyxat)ga kiritilgan lavozimlardagi 
xizmatchilarning faoliyatini tartibga soladi. 
Tadqiqotchi F.  Maxmudov “davlat fuqarolik 
xizmati tizimi – vazirliklar, idoralar, qoʻmita 
va agentliklar va ular tizimiga kiradigan or-
ganlar” ekanini aytadi [12, 15-b.]. Lekin bar-
cha vazirlik va idoralarni davlat fuqarolik 
xizmatiga taalluqli, deb boʻlmaydi. Maʼlumki, 
baʼzi vazirliklar va qoʻmitalar (jumladan, 
Mudofaa va Ichki ishlar vazirliklari, Bojxona 
qoʻmitasi)dagi xizmat maxsus xizmat hisob-
lanadi. Shunday qilib, ijro hokimiyatida (bun-
ga viloyat, tuman va shahar hokimliklari ham 
kiradi) davlat xizmatchilarining asosiy qismi-
ni davlat fuqarolik xizmatchilari tashkil eta-
di. Professor M.A.  Axmedshayeva ham qayd 
etganidek, ijro etuvchi hokimiyatda davlat 
organlari, funksiyalari va davlat xizmatchila-
rining asosiy qismi toʻplangani uning davlat 
hokimiyati tizimida tutgan oʻrnini koʻrsatadi 
[13, 11-b.].

“Davlat fuqarolik xizmati toʻgʻrisida”gi 
Qonunning 3-moddasida uning amal qilishi 
tatbiq etilmaydigan sohalar ham belgilangan. 

Unga koʻra, “Ushbu qonunning amal qilishi: 
Oʻzbekiston Respublikasi Prezidentining, 
Oʻzbekiston Respublikasi Oliy Majlisi Qo-
nunchilik palatasi deputatlarining va Senati 
aʼzolarining, Qoraqalpogʻiston Respublika-
si Joʻqorgʻi Kengesi hamda boshqa mahalliy 
davlat hokimiyati vakillik organlari deputat-
larining, Oʻzbekiston Respublikasi Oliy Maj-
lisi Qonunchilik palatasi va Senati devonla-
ri xodimlarining, Oʻzbekiston Respublikasi 
Markaziy saylov komissiyasi aʼzolarining, 
sudyalarning va sud tizimi xodimlarining, 
Oʻzbekiston Respublikasi Markaziy banki 
boshqaruvi aʼzolarining, prokuratura, ichki 
ishlar, mudofaa ishlari, favqulodda vaziyatlar, 
Oʻzbekiston Respublikasi Milliy gvardiyasi, 
Davlat bojxona xizmati, Davlat xavfsizlik xiz-
mati va Oʻzbekiston Respublikasi Prezidenti 
Davlat xavfsizlik xizmati organlarida xizmat-
ni oʻtayotgan davlat xizmatchilarining, shu 
jumladan, harbiy xizmatchilarning; davlat or-
ganlarining texnik, ishlab chiqarish va xizmat 
koʻrsatish xodimlarining faoliyatiga nisbatan 
tatbiq etilmaydi”. Shuningdek, qonunning 24- 
va 43-moddalari diplomatiya xizmati xodim-
lari, 43-moddasi Markaziy bank xodimlari 
uchun qoʻllanmaydi. 

Shu oʻrinda, bir qancha munozarali ma-
salalar vujudga keladi. Masalan, diplomatiya 
xizmati xodimlari va Markaziy bank xodim-
lariga nisbatan qonunning ayrim moddala-
rini qoʻllab, ayrimlarini istisno qilish qan-
chalik toʻgʻri? Ular “Davlat fuqarolik xizma-
ti toʻgʻrisida”gi Qonunning xususiyatlariga 
toʻliq mos tushadimi? MDHga aʼzo davlatlar 
Parlamentlararo assambleyasining 1998-yil 
15-iyundagi 11-5-son qarori bilan tasdiqlan-
gan “Davlat xizmati asoslari toʻgʻrisida”gi na-
munaviy qonunning 4-moddasida Markaziy 
bank boshqaruvi raisi, oʻrinbosari va uning 
xodimlari, shuningdek, diplomatiya xizmati 
xodimlarining faoliyati alohida qonunchilik 
bilan tartibga solinishi belgilangan [14]. Ak-
sariyat davlatlarda ham yuqoridagi xizmat 
xodimlari davlat xizmatidagi maxsus qonun 
doirasiga kiritilmaydi. 

Taʼkidlash joizki, tashqi (diplomatlik va 
konsullik) xizmat sohasi bir qancha xalqa-
ro hujjatlar va milliy qonunchilik bilan tar-
tibga solinadi. Xususan, 1992-yil 3-iyulda 
“Oʻzbekiston Respublikasining chet davlat-
lardagi diplomatiya vakolatxonalari boshliq-
larini tayinlash hamda chaqirib olish tartibi 
toʻgʻrisida”gi va “Oʻzbekiston Respublika-
sining diplomatiya xodimlari uchun dip-
lomatiya daraja va martabalari belgilash 
toʻgʻrisida”gi Qonunlari qabul qilingan. Ush-
bu qonunlar 1961-yilda qabul qilingan “Dip-
lomatiya munosabatlari toʻgʻrisida”gi Vena 
konvensiyasi [15] hamda xalqaro huquq nor-
malari va qoidalariga muvofiq, diplomatiya 
vakolatxonalari boshliqlarini tayinlash ham-
da chaqirib olishning tartib-taomillarini ham-
da Oʻzbekiston Respublikasining diplomati-
ya xodimlari uchun diplomatiya darajalari 
va martabalarini belgilab beradi. Unga koʻra, 
3 ta diplomatiya darajasi va 11 ta diplomati-
ya martabasi (unvoni) belgilangan. Konsullik 
munosabatlari esa 1963-yilda qabul qilingan 
“Konsullik munosabatlari toʻgʻrisida”gi Vena 
konvensiyasi [16] va 2019-yil 17-yanvarda 
qabul qilingan “Oʻzbekiston Respublikasining 
konsullik ustavini tasdiqlash toʻgʻrisida”gi 
Qonunga asoslanadi. Huquqshunos F. Isayeva 
davlat xizmati haqida soʻz yuritar ekan, ayrim 
davlatlar (Armaniston, Qirgʻiziston)da dip-
lomatik xizmat davlat fuqarolik xizmatidan 
alohida tur ekanini taʼkidlaydi [17]. Koʻrinib 
turibdiki, tashqi (diplomatlik va konsullik) 
xizmat xodimlarini lavozimga tayinlash va 
ozod etish, ularga toifalar berishning alohida 
tartiblari mavjud. Shu sababli tashqi (diplo-
matlik va konsullik) xizmat sohasiga “Davlat 
fuqarolik xizmati toʻgʻrisida”gi Qonun nor-
malari qoʻllanmasligi lozim. Shuningdek, ijro 
hokimiyatidan mustaqil boʻlgan Markaziy 
bankning nafaqat boshqaruvi aʼzolari, balki 
xodimlari faoliyati alohida qonunchilik bilan 
tartibga solinishi mumkin.

Yana bir bahsli masala davlat xizmatida 
adliya organlari, soliq va bojxona xizmatla-
rining oʻrni bilan bogʻliq. “Davlat fuqarolik 

xizmati toʻgʻrisida”gi Qonun tatbiq etilmay-
digan sohalarda adliya organlari va soliq 
xizmati mavjud emas. Demak, qonun ushbu 
sohalarga ham tatbiq qilinadi. Lekin ushbu 
sohalar oʻzining xususiyatlari bilan davlat 
fuqarolik xizmatidan farq qiladi. Jumladan, 
Oʻzbekiston Respublikasi Adliya vazirligi 
toʻgʻrisida nizomning 2-bandiga koʻra, Adliya 
vazirligi hamda uning hududiy boshqarma va 
boʻlimlari huquqni muhofaza qiluvchi organ-
lar hisoblanadi. Huquqshunos Sh.Y.  Jurayev 
ham Adliya vazirligini huquqni muhofaza qi-
luvchi organ sifatida taʼkidlab, uni davlatning 
maxsus xizmati sifatida eʼtirof etadi [18, 27-
28-b.]. Shuningdek, adliya organlari xodimla-
riga 10 ta maxsus martaba darajalari berila-
di. Ushbu martaba darajalari davlat fuqarolik 
xizmatchisi malaka darajalaridan farq qiladi.

MDHga aʼzo davlatlar Parlamentlararo 
assambleyasining “Davlat xizmati asoslari 
toʻgʻrisida”gi namunaviy qonuni 4-modda-
sida esa soliq xizmat xodimlarining faoliyati 
alohida qonun bilan tartibga solinishi tavsiya 
etilgan [19]. 1997-yil 29-avgustdagi “Davlat 
soliq xizmati toʻgʻrisida”gi 474-I-son Qonun-
ning 11-moddasida soliq xizmati xodimlariga 
beriladigan maxsus unvonlar sanab oʻtilgan. 
Ushbu unvonlar davlat fuqarolik xizmatchisi 
malaka darajalaridan farq qiladi. Shuningdek, 
Oʻzbekiston Respublikasi Vazirlar Mahkama-
sining 2019-yil  17-apreldagi 320-son qarori 
bilan tasdiqlangan “Oʻzbekiston Respublika-
si davlat soliq xizmati organlarida xizmatni 
oʻtash toʻgʻrisida”gi nizomda soliq tizimidagi 
davlat xizmatchilari faoliyatining oʻziga xos 
xususiyatlari belgilangan. 

Shu bois, adliya va soliq xizmati sohalari-
ga “Davlat fuqarolik xizmati toʻgʻrisida”gi Qo-
nunning normalari tatbiq qilinmasligi lozim.

Oʻzbekiston Respublikasi Prezidentining 
2022-yil 21-dekabrdagi “Yangi Oʻzbekiston 
maʼmuriy islohotlarini amalga oshirish cho-
ra-tadbirlari toʻgʻrisida”gi PF–269-sonli Far-
moni maʼmuriy islohotlarni amalga oshirish, 
xususan, davlat boshqaruvi organlarini opti-
mallashtirishni belgilab berdi. Vazirlik va ido-

ralar soni qisqarib, soliq xizmati va bojxona 
xizmati Oʻzbekiston Respublikasi Iqtisodiyot 
va moliya vazirligi tarkibiga Soliq qoʻmitasi 
va  Bojxona qoʻmitasi sifatida kiritildi (keyin-
roq Soliq qoʻmitasi Oʻzbekiston Respublikasi 
Vazirlar Mahkamasi boʻysunuviga oʻtkazildi). 
Iqtisodiyot va moliya vazirligi oʻz xususiya-
tiga koʻra davlat fuqarolik xizmatini nazarda 
tutsa, uning tarkibida bojxona xizmati max-
sus xizmat sanaladi. Bizningcha, bunday tar-
tib davlat xizmatini toʻgʻri tasniflash, uni sa-
marali huquqiy tartibga solish masalalariga 
unchalik ham mos kelmaydi. 

Keyingi masala davlat fuqarolik xizmati 
lavozimlarining oʻz ichida guruhlarga tasnif-
lanishidir. Huquqshunos N.Sh.  Said-Gaziyeva 
“davlat xizmatchilari rahbarlar, mutaxassislar 
va texnik ijrochilar guruhlariga boʻlinishi”ni 
qayd etadi. Lekin bugungi kunda texnik ij-
rochilar davlat xizmatchisi hisoblanmaydi. 
Qonunchilikda siyosiy, boshqaruv va yordam-
chi guruhlari mavjud boʻlib, boshqaruv va 
yordamchi guruhlaridagi lavozimlar uchun 
tanlov oʻtkaziladi, siyosiy guruhdagi lavozim-
larni kadrlar bilan taʼminlash maxsus qonun 
va qarorlar bilan belgilanadi [20]. Siyosiy gu-
ruhga Vazirlar Mahkamasi, respublika dav-
lat boshqaruv organlari rahbariyati, viloyat, 
tuman (shahar) hokimlari kabilarni kiritish 
mumkin. 

Davlat xizmatchilarini tasniflash haqi-
da gap ketganda, “Oʻzbekiston Respublika-
si davlat xizmatchilarining odob-axloq ko-
deksini tasdiqlash toʻgʻrisida”gi Oliy Majlis 
palatalarining qoʻshma qaror loyihasiga 
eʼtibor qaratish lozim. Kodeks loyihasida 
“Oʻzbekiston Respublikasining qonunchi-
lik, ijro etuvchi, sud hokimiyati va davlat 
nazorati, shuningdek, davlat mudofaasini 
amalga oshiruvchi davlat tashkilotlarining 
saylanadigan yoki tayinlanadigan lavozim-
larda xizmat faoliyatini amalga oshirish dav-
lat xizmati hisoblanadi” deyilib, uning dav-
lat siyosiy xizmati, davlat fuqarolik xizmati, 
davlat maxsus xizmati turlari taklif etilgan. 
Mazkur kodeks loyihasi, birinchidan, dav-

lat xizmatini izohlashda barcha xizmat-
larni inobatga olganligi bilan, ikkinchidan, 
Oʻzbekiston amaliyotiga yangi tushuncha –  
davlat siyosiy xizmatini taklif etayotgani bi-
lan ahamiyatlidir. 

Taʼkidlash joizki, loyihada “davlat siyosiy 
xizmati – ichki va tashqi siyosatni belgilash 
hamda siyosiy maqsad va vazifalarni amalga 
oshirish bilan bogʻliq davlat hokimiyati va-
killik organiga saylanadigan va Oʻzbekiston 
Respublikasi Prezidentining nomenklaturasi-
ga kiradigan lavozimlarga yuklatilgan vazifa 
va funksiyalarni amalga oshirishga qaratil-
gan hamda haq toʻlanadigan kasbiy xizmat 
faoliyati boʻlgan davlat xizmatining bir turi” 
sifatida ifodalanmoqda. Yaʼni davlat rahbari 
tomonidan lavozimga tayinlanadigan dav-
lat xizmatchilari – vazir, vazir oʻrinbosarlari 
va hokimlar, shuningdek, Oliy Majlis sena-
torlari, deputatlari va mahalliy Kengash de-
putatlari davlat siyosiy xizmatchisi sifatida 
koʻrsatilmoqda. 

Aslida parlament aʼzolarining davlat xiz-
matchisi masalasi bahsli hisoblanadi. Aksa-
riyat olimlar parlament aʼzolari davlat xiz-
matchisi hisoblanmasligini taʼkidlaydi. Ayrim 
davlatlar amaliyotida esa ular davlatning 
maxsus xizmati yoki davlat siyosiy xizmatiga 
kirishi belgilangan. Masalan, mutaxassislar 
L.  Bordogna va S.  Nerining qayd etishicha, 
Fransiya va Italiyada harbiy xizmatchilar, sud 
hamda parlament xodimlari davlat xizmat-
chilarining alohida guruhi hisoblanadi [21]. 
Boshqacha aytganda, ushbu guruhni davlat-
ning maxsus xizmati deyish mumkin. Pro-
fessor K.P.  Suk Koreya Respublikasida dav-
lat xizmatchilari umumiy, maxsus va siyosiy 
xizmat guruhlariga boʻlinishini qayd etadi. U 
Prezident, vazirlar, sudyalar va deputatlarni 
siyosiy xizmat guruhiga kirishini taʼkidlab, 
bu tizimni quyidagicha izohlaydi: “saylov 
asosida tayinlangan yoki Quyi palata (Milliy 
uyushma) tomonidan tasdiqlangan murak-
kab qaror chiqarish siyosati bilan aloqador 
boʻlgan yoki shu kabi ishlarning bajarilishida 
koʻmaklashuvchi hamda siyosiy xizmat sifati-

da qonuniy tayinlangan davlat xizmatchilari” 
[22, 18–19-b.]. Ukrainaning “Davlat xizma-
ti toʻgʻrisida”gi Qonuni 3-moddasida Ukrai-
na Oliy radasi raisi va uning oʻrinbosarlari, 
deputatlar, Bosh vazir, sudyalar, hukumat 
aʼzolari va vazirlar faoliyati Ukraina Konsti-
tutsiyasi va maxsus qonunlari bilan tartib-
ga solinishi belgilangan [23]. Shunday qilib, 
Fransiya va Italiyada parlament xodimlari 
davlatning maxsus xizmati hisoblansa, Kore-
ya Respublikasida esa saylanadigan lavozim-
lar siyosiy xizmat hisoblanmoqda. Ukrainada 
esa deputatlarning faoliyati davlat xizmati 
toʻgʻrisidagi qonunchilik bilan tartibga solin-
masligi belgilangan. 

Nazarimizda, davlat xizmatining alohida 
davlat siyosiy xizmati kategoriyasini amali-
yotga kiritish zarurati mavjud. Bu guruhga 
parlament aʼzolarini kiritish gʻoyasini qoʻllab-
quvvatlash mumkin. Aksincha, Oliy Majlis pa-
latalari devonlarining xodimlari hamda Ma-
halliy kengashlar kotibiyatlarining deputat 
boʻlmagan xodimlari davlat fuqarolik xizmat-
chisi sifatida belgilanishi lozim. Chunki ular-
ning faoliyati fuqarolik xizmati xususiyatlari-
ga toʻliq mos tushadi. Ular siyosiy xizmat bi-
lan shugʻullanmaydi hamda lavozimi boʻyicha 
siyosiy huquq va majburiyatlarga ega emas.

Davlat xizmatini tasniflashda yana bir 
muhim masala davlat muassasalarida fao-
liyat yurituvchi taʼlim va tibbiyot xodimla-
rining huquqiy maqomidir. Bugungi kunda 
ularining davlat xizmatidagi oʻrni masalasi 
ham ochiq qolmoqda. Aksariyat davlatlarda 
taʼlim va sogʻliqni saqlash sohasi xodimlari 
sudyalar, prokurorlar, tashqi ishlar xizmati 
xodimlari, militsiya va harbiy soha vakillari 
bilan bir qatorda davlatning maxsus xizmati 
tarkibiga kiritilgan. Bunday holatni Koreya 
Respublikasida koʻrish mumkin. Buyuk Bri-
taniyada oʻqituvchilar, tibbiyot xodimlari, 
sudyalar, harbiy xizmatchilar, politsiya xo-
dimlari davlatning maxsus xizmati hisobla-
nadi [24, 162–164-b.]. Fransiyada davlat xiz-
matchilarining barchasi ikkita yirik guruhga 
boʻlingan. Birinchi guruh fuqarolik sohasida-

gi xizmatchilar boʻlib,  unga oʻqituvchilar va 
shifokorlar mansub. Ikkinchi guruh harbiy 
xizmatchilar, sud va parlament xodimlaridan 
iborat. Shuningdek, fuqarolik sohasidagi xiz-
matchilar 4 ta guruhga – “A”, “B”, “C”, “D” iye-
rarxik kategoriyalariga boʻlinib, oʻqituvchilar 
eng yuqori “A” guruhga mansubdir [25, 78–
90-b.]. Germaniyada ham oʻqituvchilar dav-
lat apparati, temir yoʻl va pochta xodimlari 
bilan bir qatorda davlat xizmatiga kiritilgan 
[26, 205–223-b.]. K.  Demmkening tahlillari-
ga koʻra, Yevropaning Belgiya, Chexiya, Fin-
landiya, Gretsiya, Vengriya, Irlandiya, Italiya, 
Niderlandiya, Polsha, Portugaliya, Slovaki-
ya, Sloveniya, Ispaniya kabi mamlakatlarida 
ham davlat muassasalaridagi pedagog va tib-
biyot xodimlari davlat xizmatchilari guruhla-
riga kiradi [26, 21–23-b.]. 

Bizningcha, davlat muassasalarida faoliyat 
yurituvchi oʻqituvchilar va tibbiyot xodimlari 
ham davlat xizmatchisi sifatida eʼtirof etilishi 
va davlat xizmatchilariga beriladigan huquq 
va kafolatlardan foydalanishi lozim. Bunda 
ikki yoʻl taklif etiladi. Birinchi yoʻl sifatida 
oʻqituvchilar va tibbiyot xodimlari davlat fu-
qarolik xizmatchisi deb eʼtirof etilishi mum-
kin. Ikkinchi yoʻl esa oʻqituvchilar va tibbiyot 
xodimlaridan iborat alohida davlat xizmati 
yoʻnalishi qonunchilikda belgilanishi lozim. 

Xulosalar
Xulosa qilib aytganda, davlat fuqarolik 

xizmati davlat xizmatining alohida bir turi hi-
soblanadi. Tahlillar natijasida davlat fuqaro-
lik xizmati quyidagi oʻziga xos xususiyatlarga 
ega, deyish mumkin:

–	 birinchidan, davlat fuqarolik xizmati 
siyosiy jarayonlardan xoli xizmat hisoblanadi. 
Prezidentlik va parlament saylovlari natijasi-
dagi oʻzgarishlar davlat fuqarolik xizmatiga 
taʼsir etmaydi, yaʼni davlat fuqarolik xizmat-
chilarining isteʼfosiga olib kelmaydi (shu sa-
babli ham davlatning siyosiy xizmatini qo-
nunchilikka kiritish zarurati mavjud);

–	 ikkinchidan, davlat fuqarolik xiz-
matchilariga aynan shu sohadagi xizmatlari 
uchun malaka darajalari berilib, bu davlat-

ning maxsus xizmati sohalaridagi unvon, da-
raja va martabalardan farq qiladi;

–	 uchinchidan, davlat fuqarolik xizma-
tida davlatning maxsus xizmati sohalari kabi 
alohida ust-bosh joriy qilinmaydi. Davlat fu-
qarolik xizmatchilari odob-axloq va etiket 
qoidalari asosida kiyinishlari mumkin boʻladi;

–	 toʻrtinchidan, boshqaruv va yordam-
chi guruhlardagi davlat fuqarolik xizmati la-
vozimlari uchun kadrlar tanlov asosida qabul 
qilinadi va ular bilan mehnat shartnomasi tu-
ziladi;

–	 beshinchidan, davlat fuqarolik xiz-
mati sohasida maxsus qonun bilan bir qator-
da (ushbu qonun bilan tartibga solinmagan 
mehnatga oid munosabatlari uchun) mehnat 
qonunchiligi ham amal qiladi.

Tahlillar natijasida davlat fuqarolik xiz-
mati va davlat fuqarolik xizmatchisi tushun-
chalariga ilmiy taʼriflar ishlab chiqish lo-
zim boʻladi. Birinchi paragrafda oʻrganilgan 
qarashlar, xorijiy mamlakatlar tajribasi va 
amaldagi qonunchilikdan kelib chiqib, aytish 
mumkinki, “davlat fuqarolik xizmati – dav-
lat xizmatining bir turi boʻlib, davlat fuqaro-
lik xizmati lavozimlarida davlat budjetidan 
toʻlanadigan maosh evaziga fuqarolar tomo-
nidan davlatning vazifalari va funksiyalarini 
amalga oshirishga qaratilgan kasbiy (profes-
sional) faoliyat”dir. Darhaqiqat, “Davlat fu-
qarolik xizmati toʻgʻrisida”gi Qonunda ham 
davlat fuqarolik xizmatining haq toʻlanadigan 
kasbiy faoliyat ekaniga urgʻu qaratilgan. 
Davlat fuqarolik xizmatchisi tushunchasi-
ni esa quyidagicha izohlash mumkin: “dav-
lat fuqarolik xizmatchisi – qonunchilik bi-
lan oʻrnatilgan tartibda belgilangan yoshga 
toʻlgan, belgilangan malaka talablariga koʻra, 
davlat fuqarolik xizmati lavozimini egallagan, 
davlat budjetidan doimiy maosh oluvchi, lavo-
zimiga koʻra huquq va majburiyatlarga ega 
fuqaro”.

Shuningdek, davlat xizmatini tasniflash 
boʻyicha yagona yondashuv mavjud boʻlmay, 
olimlar bu borada oʻz nazariyalarini taklif 
etadi. Ular davlat xizmatini tasniflashda bir 

qancha mezon va xususiyatlarga eʼtibor qa-
ratadilar. Shu sababli tasniflash umumiylik 
kasb etmaydi. Aynan tadqiqotchi olimlar-
ning qarashlari asosida barcha davlatlarda 
davlat xizmatini tasniflash boʻyicha turlicha 
asoslar shakllanib boradi. Yuqorida koʻrib 
chiqilganidek, mamlakatimizda davlat xiz-
mati instituti davlatning maxsus xizmati va 
davlat fuqarolik xizmatiga boʻlindi. Bu esa ti-
zimning normativ-huquqiy bazasini takomil-
lashtirish ehtiyojining paydo boʻlishiga olib 
keldi. Shu nuqtayi nazardan davlat xizmatini 
tasniflash jarayonida vujudga kelgan huqu-
qiy boʻshliqlarni bartaraf etish maqsadida 
Oʻzbekiston Respublikasining “Davlat xizmati 
tizimi toʻgʻrisida”gi Qonuni qabul qilinishi va 
unda davlat xizmatining turlari aniq belgi-
lanishi lozim. Oʻzbekiston Respublikasining 
“Davlat fuqarolik xizmati toʻgʻrisida”gi Qonu-
nida davlat xizmatining quyidagi turlardan 
iborat boʻlishi taklif etiladi: davlatning siyosiy 
xizmati, davlatning maxsus xizmati, davlat fu-
qarolik xizmati. Ushbu xizmat turlari alohida 
moddalarda izohlanib, uning tartib doirasi 
belgilanishi yoki tegishli normativ-huquqiy 
hujjatlarga havola qilinishi mumkin. Qonunda 
har bir davlat xizmati turi doirasida beriladi-
gan maxsus unvonlar, diplomatik martabalar, 
malaka va martaba darajalariga oid norma 
ham belgilanishi maqsadga muvofiq. Unga 
koʻra, ushbu unvon va darajalarning qiyosi 
belgilanib, bir davlat xizmati turidan bosh-
qasiga oʻtganda oldingi unvon va darajalar 
inobatga olinishiga oid umumiy norma ham 
belgilanishi mumkin. Mazkur qonun doirasi-
da davlat xizmatchilarining umumiy reyest-
rini ham belgilash lozim. Bu kimlar davlat 
xizmatchisi hisoblanishiga oid masalaga hu-

quqiy yechim boʻladi. Shuningdek, qonunda 
barcha davlat xizmati turlariga xos boʻlgan 
umumiy prinsiplar ham belgilanishi zarur. 
Bundan tashqari, qonunda davlat xizmati-
ni boshqarish, davlat xizmatiga kirish va uni 
oʻtash, davlat xizmatini moliyalashtirishga 
oid fundamental qoidalar ham belgilanishi, 
qonunchilik va amaliyotni takomillashtirish 
borasidagi quyidagi takliflar ilgari surilishi 
mumkin:

– birinchidan, adliya organlari, soliq 
xizmati, tashqi (diplomatlik va konsullik) 
xizmat faoliyati “Davlat fuqarolik xizmati 
toʻgʻrisida”gi Qonun doirasiga kiritilmasligi 
hamda bu haqdagi alohida qonun hujjatlari 
tartibga solinishi maqsadga muvofiq. Chunki 
ular oʻz xususiyatiga koʻra, davlat fuqarolik 
xizmati belgilaridan farq qiladi;

– ikkinchidan, davlat muassasalarida fao-
liyat yurituvchi oʻqituvchi va tibbiyot xodim-
larining davlat xizmatidagi huquqiy maqo-
mini aniq belgilash zarurati mavjud. Bunda 
ikki yoʻl taklif etiladi. Birinchi yoʻl sifatida 
oʻqituvchilar va tibbiyot xodimlari davlat fu-
qarolik xizmatchisi sifatida eʼtirof etilishi 
mumkin. Ikkinchi yoʻl esa davlat xizmati tizi-
mida oʻqituvchilar va tibbiyot xodimlaridan 
iborat alohida davlat xizmati yoʻnalishi belgi-
lanishi mumkin; 

– uchinchidan, Oliy Majlis palatala-
ri devonlarida kundalik faoliyat bilan 
shugʻullanuvchi, senator va deputat boʻlma-
gan xodimlar hamda Mahalliy kengashlarning 
deputat boʻlmagan kotibiyat xodimlari davlat 
fuqarolik xizmatchisi sifatida eʼtirof etilishi 
maqsadga muvofiq. Chunki ular siyosiy xiz-
mat bilan shugʻullanmaydi hamda lavozimi 
boʻyicha siyosiy huquq va majburiyatga ega 
emas.

